
Nd. 59. Tillaga til þingsályktunar [53. mál]
um skipun nefndar samkv. 39. gr. stjórnarskrárinnar til rannsóknar vegna báta-
gjaldeyris.

Flm.: Einar Olgeirsson.

Neðri deild Alþingis ályktar að skipa samkvæmt 39. gr. stjórnarskrárinnar
nefnd innandeildarþingmanna til að rannsaka álagningu bátagjaldeyris og afleið-
ingar hennar, og skal nefndin hafa rétt til þess að heimta skýrslur, munnlegar og
skriflegar, bæði af embættismönnum og einstökum mönnum.

Nefndin skal aðallega rannsaka eftirfarandi atriði og gefa deildinni síðan
skýrslu um þau:
1. Hvaða aðilar bera ábyrgð á því, að fjárhagsráð gefur út reglugerð um báta-
gjaldeyri 8. marz 1951 eftir ósk ríkisstjórnarinnar, en án tilvitnunar i lög og án
lagaheimildar?

2. Hve mikið fé hefur verið tekið af landsmönnum síðan i heimildarleysi með
þessum hætti, og hve mikið hefur verzlunarálagningin hækkað vegna báta-
gjaldeyrisins ?

3. Hvernig stendur á því, að bátagjaldeyrir hefur verið innheimtur við sölu Ireð-
fisks til Bandaríkjanna og fleiri landa, en ekki við sölu freðfisks til Sovétríkj-
anna?

Greinargerð.

Bátagjaldeyrir svonefndur var á lagður með reglugerð 8. marz 1951, er gefin
var út af fjárhagsráði. Tilgreint var, að reglugerðin væri gefin út samkvæmt ósk
ríkisstjórnarinnar, en ekki vitnað í nein lög útgáfu reglugerðarinnar til stuðn-
ings, svo sem ella tíðkast. Mun fjárhagsráð hafa gert sér ljóst, að engin lög heimiluðu
álagningu þessa skatts á almenning, en ríkisstjórn krafizt þess, að skatturinn yrði
á lagður. Flutningsmaður þessarar þáltill. hefur áður á Alþingi reynt að knýja ráð-
herrana til þess að vitna í þær lagagreinar, sem þeir álitu að heimil uðu slíka álagn-
ingu skatts, en enginn ráðherra hefur treyst sér til þess að gera það, eftir að sýnt
hefur verið fram á, að ll. og 13. gr. laganna um fjárhagsráð banna slíka meðferð
gjaldeyris, en leyfa hana ekki. En þær greinar höfðu ráðherrarnir vitnað í.

Þar sem sýnt er, að um ólöglegt athæfi er að ræða, þegar bátagjaldeyririnn er
á lagður og innheimtur, verður deildin að gera ráðstafanir til þess að rannsaka,
hverjir bera ábyrgð á því, að þessi mikli skattur er tekinn af almenningi án allrar
lagaheimildar. Það er Alþingi eitt, sem getur heimilað ríkisstjórn að leggja skatta
og tolla á almenning. Slíkt er frumstæðasti réttur og vald þinga í þingræðislöndum.
Ríkisstjórnir undanfarinna ára hafa lagt svo þunga skatta og tolla á með heimild
þess meiri hluta, sem þær hafa haft á Alþingi, að ófært er, að þær leggi auk þess
álögin á almenning þvert ofan í lög og rétt. Alþingi ber því skylda til að rannsaka
og komast að raun um, hverjir eiga sök á þessu ólöglega framferði.

Þá er enn fremur nauðsynlegt, að gengið sé úr skugga um, hve mikið fé hefur
verið tekið af almenningi með þessu ólöglega móti. Mun það nema hátt á annað
hundrað milljónum króna, og mundu menn, sem eigi sætu i ráðherrastólum, sæta
refsingu fyrir að taka með ólöglegum hætti fé af öðrum mönnum, þótt minna væri.

Þá er og rétt, að rannsóknarnefndin kryfji til mergjar, hvernig á þvi stendur,
að við sölu freðfisks til Bandaríkjanna og fleiri landa þarf að bæta upp fiskverðið
með framlagi almennings, er samsvarar 30% af fiskverðinu og tekið er með báta-
gjaldeyrinum. En við sölu á 20 þúsund smálestum freðfisks til Sovétríkjanna er
enginn bátagjaldeyrir lagður á vöruna, sem þaðan er keypt. Hefði slíkt magn verið
selt til Bandaríkjanna, hefði almenningur verið látinn borga með bátagjaldeyri
sem meðgjöf a. m. k. 30% af andvirði fisksins eða um 36 milljónir kr. Það er nauð-
synlegt, að almenningur fái að vita, hvernig háttað er sölu til hinna ýmsu landa á
fiski, sem almenningur er látinn borga með svo að hundruðum milljóna króna
skiptir sem meðgjöf, ekki sízt þegar það kemur í ljós, að hægt er að selja til annarra
landa án slíkrar meðgjafar og því hægt að hlífa almenningi við þessum þungu
álögum.

Þegar rannsókn þessi hefur fram farið og nefndin gefið deildinni skýrslu sína,
yrði síðan að taka ákvarðanir um, hvað gera skyldi.


